
Annotatsiya: Ushbu maqolada tog‘ jinslari, ularning kelib chiqishi, turlari, fizik – mexanik 

xossalari haqida bayon qilingan. 

Kirish so‘zlar: Tog‘ jinslari, magmatik, metamorfik, cho‘kindi, mineral, effuziv, lava, intruziv. 

 

Tog„ jinslari deb bir yoki bir nechta minerallarning muayyan bir sharoitda hosil 

bo„lgan jinslariga aytiladi. “Tog„ jinslari” termini hozirgi maʼnoda 1798 yildan beri ishlatilib 

kelinadi. Odatda tog„ jinslari deb faqat qattiq jismlarni tushuniladi, keng maʼnoda esa 

ularga suv, neft va tabiiy gazlar ham kiradi. Tog„ jinslarining kimyoviy va mineral tarkibi 

bilan bir qatorda, struktura va teksturasi ham muhim diagnostik belgisi hisoblanadi. Tog„ 

jinslaridagi minerallar foizi, ularning mineral tarkibini aniqlaydi. Kelib chiqishiga qarab 

ular 3 guruhga boʻlinadi: Magmatik (otqindi), Metamorfik va Choʻkindi tog„ jinslari. 

 
Yer poʻstining 90% ga yaqin qismi magmatik va metamorfik, qolgan  

10% choʻkindi togʻ jinslaridan iborat, ammo yer yuzasining 75% maydonini choʻkindi 

togʻ jinslari egallaydi. Tog„ jinslarining kelib chiqishida mineral tarkibidagi farqi, ularning 

kimyoviy tarkibi va kimyoviy xususiyatlarida oʻz aksini topgandir.  

“Togʻ jinslari tuzilishi” umumlashgan termin boʻlib, togʻ jinslarining strukturasi va 

teksturasi tushunchasini oʻz ichiga oladi. Struktura minerallarning oʻlchami, shakli va 

oʻzaro joylanishi bilan aniqlanadi, tekstura esa togʻ jinslarining yirikroq tarkibiy qismi 

(mineral agregatlar) ning umumiy hamda boʻshliqda joylashish xususiyatlari bilan 

aniqlanadi. 

1. Magmatik togʻ jinslari magma va lavalarning yer usti yoki yer ostida qotishi 

natijasida hosil bo„lgan tog„ jinslari hisoblanadi. Magmatik tog„ jinslariga granit, riyolit, 

diorit, bazalt, gabbro, andiziv va boshqalarni misol qilish mumkin. Magmatik tog„ jinslari 

hosil bo„lishiga ko„ra 3 turga bo„linadi: Intruziv, effuziv va subvulkanogen magmatik tog„ 

jinslari. Intruziv magmatik tog„ jinslari yer ostida lavaning sovishi natijasida hosil bo„lgan 

tog„ jinslari hisoblanadi. Effuziv magmatik tog„ jinslari yer yuzasida yoki yer po„sti 

qatlamining yuqori qismida lavaning sovishi natijasida hosil bolgan tog„ jinslari hisoblanadi. 

Effuziv magmatik tog„ jinslari paydo bo„lishiga ko„ra 3 ta yirik guruhga bo„linadi: 

Piroklassik, ekstruziv va lava jinslar. Subvulkanogen magmatik tog„ jinslari lava o„chog„i 

og„zi (kraterlar)da lavaning sovishi natijasida hosil bo„lgan tog„ jinslari hisoblanadi. 

Magmatik tog„ jinslar uchun toʻliq kristalli strukturalar xos boʻlib, unda jinslarning barcha 

moddalari qayta kristallanadi. Tarkibidagi SiO2 miqdoriga qarab magmatik togʻ jinslari 

nordon (65% dan ortiq), oʻta (55-65%) va asosli (50% dan oz) jinslarga boʻlinadi. Bundan 

tashqari, tarkibida  

SiO2 juda koʻp boʻlgan (75% dan ortiq) oʻta nordon va juda kam (40% dan kam), 

lekin, magniy oksidiga boy oʻta asosli jinslar bo„ladi. 

2. Metamorfik togʻ jinslari avval choʻkindi yoki magmatik jins sifatida vujudga kelgan, 

lekin yer qaʼrida chuqur flyuidlar, temperatura va bosim taʼsirida oʻzgargan (metamorfizm) 

yoki yer yuzasiga yaqin qatlamda ichiga kirib borgan intruziv massalar issigʻidan 

oʻzgarishga uchragan togʻ jinslari. Bunda jinslarning kimyoviy tarkibi deyarli oʻzgarmaydi. 

Metamorfizm jarayoni 250°– 300°C dan 800°C gacha harorat oralig„ida sodir bo„ladi. 

Harorat 10°C ga oshishi kimyoviy reaksiya tezligini ikki marta, 100°C ga oshishi esa 

taxminan 1000 martagacha oshiradi. Choʻkindi va otqindi jinslar metamorfizmidan vujudga 

kelgan para va ortometamorfik jinslar bilan farq qilinadi. Metamorfik togʻ jinslaridan 

slanets, gneys hamda marmar, kvarsitlar, rogoviklar koʻp tarqalgan. Metamorfik togʻ 

jinslarining tarkibi fizik-mexanik xususiyatlari kabi har xil. Karbonatli metamorfik togʻ 

jinslaridan marmar, kalsifirlar, kataklizitlar alohida oʻrin egallagan. 

3. Cho„kindi tog„ jinslari deb dastlabki tog„ jinslarining fizik va kimyoviy nurashi 

natijasida suv yoki havo muhitida cho„kish natijasida hosil bo„lgan va keyinchalik 

zichlashgan va sementlashgan cho„kindi mahsulotga aytiladi. Cho„kindi tog„ jinslariga 

chig„anoqtosh, brekchiya, shag„al, mergel, qumtosh va boshqalarni misol qilish mumkin. 

Cho„kindi tog„ jinslari hosil bo„lishi bo„yicha 2 turga bo„linadi: Dengiz sharoitida va 

kontinental (quruqlikda). Cho„kindi tog„ jinslari 3 bosqichda hosil bo„ladi: Gipergenez, 

sedimentogenez va litogenezdir. Cho„kindi tog„ jinslari kelib chiqishi bo„yicha 3 turga 

bo„linadi: Bo„lakli (siniqli), organik va kimyoviy cho„kindi tog„ jinslari. 

Lava yer yoriqlaridan oqib yoki otilib chiqadigan olovsimon suyuq va qovushqoq 

modda hisoblanadi. Lavaning harorati kimyoviy tarkibi va undagi gaz miqdoriga qarab 

keskin farq qiladi. Lava tarkibida uchuvchi komponentlarning boʻlishi kristallanishini 

pasaytiradi va magmaning qayishqoqligini kamaytiradi, bular esa kristallizatsiya jarayonini 

toʻliq boʻlishiga sabab boʻladi. Tog„ jinslari zichlik, elastiklik, pishiqlik, issiqlik, elektr va 

magnit xususiyatlariga ega. Tog„ jinslarining xususiyatlari ularning mineral tarkibi, tuzilishi 

va tashqi sharoitiga bogʻliq. Gʻovaklik va darzlik tog„ jinslari xossalarini aniqlaydigan 

muhim parametrlardir. Gʻovaklik va darzlik tog„ jinslarini neft va suv kollektori sifatida 

baholashda, hamda ularning buloqqa, burgʻi qudugʻi va boshqalarga oqib kelish tezligini 

aniqlashda muhimdir. Tog„ jinslarining namlik va gaz sigʻimi, suv va gaz oʻtkazuvchanligi 

ham ularning gʻovakliligi bilan aniqlanadi. Magmatik tog„ jinslarida gazli boʻshliqlar 

miqdori 60 - 80% ga yetadi (masalan, pemza va pemza tuflari). Tog„ jinslarining issiqlik 

sigʻimi va hajmning issiqlikdan kengayish koeffitsenti birinchi galda ularning mineral 

tarkibi bilan aniqlanadi. Tog„ jinslarining mustahkamlik, taranglik xususiyatlari, issiqlik va 

elektr o„tkazuvchanligi, asosan, jinslarning tuzilishi va ayniqsa donachalarning o„zaro 

bog„lanish kuchiga bogʻliq. Tog„ jinslarining choʻzilishga chidash darajasi, issiqlik 

oʻtkazuvchanlik, elektr oʻtkazuvchanlik, dielektrik va magnit oʻtkazuvchanlik 

xususiyatlari qatlam yoʻnalishi boʻylab, siqilishga chidash darajasi esa koʻndalang yoʻnalish 

boʻylab koʻproq boʻladi. Togʻ jinslari odatda, issiqlikni yomon oʻtkazadi, gʻovaklik ortishi 

bilan ularning issiqlik o„tkazuvchanligi yanada susayadi. Tarkibida yarim oʻtkazgichlar 

(grafit, temir va polimetall rudalari va b.) boʻlgan jinslarda issiqlik oʻtkazuvchanlik 

xususiyati koʻp boʻladi. Togʻ jinslarining ko„pi dielektrik va yarim oʻtkazgichlarga kiradi. 

Ularning magnitlanish xossalari, birinchi galda, ular tarkibidagi ferromagnit minerallar 

(magnetit, titanmagnetit, pirrotin)ga bogʻliq bo„ladi. 

Xulosa o„rnida shuni aytish mumkinki, tog„ jinslari tabiatda keng tarqalgan va qurilish 

sohasida alohida ahamiyatga ega hisoblanadi. Jumladan, qurilish maydonlarining geologik-

litologik tuzilishini, gruntlarning turlarini, tarkibi,  

fizik-mexanik xususiyatlarini bilishi bilan bir qatorda, yer osti suvlari, ularning paydo 

bo„lishi, harakat qonuniyatlarini va ular bilan bog„liq bo„lgan geologik jarayonlar va hodisa 

turlarini to„liq o„rganmog„imiz lozim. Bo„lajak quruvchi-mutaxassis sifatida esa qurilish 

maydonining geologik shart-sharoitlarini quriladigan inshootning mustahkamligi va 

chidamliligiga ta‟sirini tahlil qila olishimiz zarurdir. 

